
	«Հայաստանի Հանրապետության կառավարության 2003 թվականի հունվարի 23-ի N 175-Ն որոշման մեջ փոփոխություններ և լրացումներ կատարելու մասին» կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝

Նախագծով նախատեսվում է «Ոստիկանությունում ծառայության մասին» օրենքի 11-րդ հոդվածի 3-րդ մասի հիման վրա սահմանել ոստիկանության ծառայողին ներկայացվող առողջական վիճակի հետ կապված պահանջները: Նախագծի 1-ին կետի 2-րդ ենթակետի «ե» պարբերությամբ առաջարկվում է ուժը կորցրած ճանաչել Հայաստանի Հանրապետության կառավարության 2003 թվականի հունվարի 23-Ի N 175-Ն որոշմամբ հաստատված հավելվածի 6-րդ կետը՝ Հայաստանի Հանրապետության ոստիկանության պետի և Հայաստանի Հանրապետության առողջապահության նախարարի համատեղ հրամանով հաստատվող ծառայողի առողջական վիճակի հետ կապված պահանջների վերաբերյալ դրույթը: 
Նախագծին կից ներկայացված հիմնավորման համաձայն՝ «Նախագծով սահմանվում են ոստիկանության ծառայողին ներկայացվող առողջական վիճակի հետ կապված պահանջները, վերանայվում է ոստիկանությունում ծառայությանը խոչընդոտող հիվանդությունների և ֆիզիկական թերությունների ցանկը՝ դրանք համապատասխանեցնելով Առողջապահության համաշխարհային կազմակերպության հիվանդությունների միջազգային դասակարգչի 10-րդ վերանայված տարբերակին (ՀՄԴ-10):»: 

Նախագծին կից ներկայացված ամփոփաթերթում նշված է, որ «Նախագծի ընդունումից հետո ստորագրման կներկայացվի «ՀՀ ԿԱ ոստիկանության պետի 2003 թվականի մայիսի 16-ի թիվ 6-Ն և ՀՀ առողջապահության նախարարի 2003 թվականի մայիսի 19-ի թիվ 361-Ն համատեղ հրամանն ուժը կորցրած ճանաչելու մասին» համատեղ հրամանի նախագիծը:»:
Այս կապակցությամբ հայտնում ենք, որ Ոստիկանության պետի 2003 թվականի մայիսի 16-ի թիվ 6-Ն և Առողջապահության նախարարի 2003 թվականի մայիսի 19-ի թիվ 361-Ն համատեղ հրամանն ընդունվել է ոչ թե Հայաստանի Հանրապետության կառավարության 2003 թվականի հունվարի 23-Ի N 175-Ն որոշմամբ հաստատված հավելվածի 6-րդ կետի հիման վրա, այլ ի կատարումն Կառավարության 2003 թվականի փետրվարի 15-ի «Ոստիկանության բժշկական հաստատության գործունեության և ֆինանսավորման կարգի, ինչպես նաև այդ հաստատության բժշկական ծառայություններից օգտվող մարմինների (ծառայողների) ցանկը հաստատելու մասին» թիվ 113-Ն որոշման 3-րդ կետի բլանկետային նորմի պահանջի, որի համաձայն՝ ոստիկանությունում ծառայությանը խոչընդոտող հիվանդությունների և ֆիզիկական թերությունների ցանկը հաստատվում է Առողջապահության նախարարի և Ոստիկանության պետի համատեղ հրամանով:

Հարկ է նկատել նաև, որ Ոստիկանության պետի 2003 թվականի մայիսի 16-ի թիվ 6-Ն և Առողջապահության նախարարի 2003 թվականի մայիսի 19-ի թիվ 361-Ն համատեղ հրամանով սահմանվում է ոչ թե ոստիկանության ծառայողին ներկայացվող առողջական վիճակի հետ կապված պահանջները, այլ Ոստիկանությունում ծառայությանը խոչընդոտող հիվանդությունների և ֆիզիկական թերությունների ցանկը: Մինչդեռ թե «Ոստիկանությունում ծառայության մասին» օրենքի 11-րդ հոդվածի 3-րդ մասով, թե Հայաստանի Հանրապետության կառավարության 2003 թվականի հունվարի 23-Ի N 175-Ն որոշմամբ հաստատված հավելվածի 6-րդ կետով նախատեսված է սահմանել Ոստիկանության ծառայողին ներկայացվող առողջական վիճակի հետ կապված պահանջները:
Նախագծի 1-ին կետի 3-րդ ենթակետով լրացվող «ՈՍՏԻԿԱՆՈՒԹՅԱՆ ԾԱՌԱՅՈՂԻՆ ՆԵՐԿԱՅԱՑՎՈՂ ԱՌՈՂՋԱԿԱՆ ՎԻՃԱԿԻ ՀԵՏ ԿԱՊՎԱԾ ՊԱՀԱՆՋՆԵՐԸ» վերտառությամբ N 2 հավելվածի ուսումնասիրությունից պարզ է դառնում, որ ըստ էության, նախատեսվում է սահմանել Ոստիկանության պետի 2003 թվականի մայիսի 16-ի թիվ 6-Ն և Առողջապահության նախարարի 2003 թվականի մայիսի 19-ի թիվ 361-Ն համատեղ հրամանով հաստատված Ոստիկանությունում ծառայությանը խոչընդոտող հիվանդությունների ցանկը:
«Հանրային ծառայության մասին» օրենքի 14-րդ հոդվածի 3-րդ մասի համաձայն՝ հանրային ծառայության տվյալ պաշտոնի նշանակվելու դեպքում ծառայողի լիազորությունների իրականացմանը խոչընդոտող հիվանդությունների ցանկը սահմանում է Կառավարությունը՝ հաշվի առնելով հանրային ծառայության  տվյալ տեսակի առանձնահատկությունները: Հիմք ընդունելով «Հանրային ծառայության մասին» օրենքի պահանջը՝ 2019 թվականի փետրվարի 15-ին ընդունվել է Կառավարության «Հանրային ծառայության պաշտոնն զբաղեցնելու դեպքում լիազորությունների իրականացմանը, ինչպես նաև ուսումնական հաստատություններում մանկավարժական կամ վարչական գործունեությանը խոչընդոտող հիվանդությունների ցանկը հաստատելու և  Հայաստանի  Հանրապետության կառավարության 2011 թվականի դեկտեմբերի 15-ի N 1801-Ն որոշումն ուժը կորցրած ճանաչելու մասին» N 98-Ն որոշումը:

Հաշվի առնելով վերոգրյալ հանգամանքները և իրավակարգավորումները՝ առաջարկում ենք  Հայաստանի Հանրապետության կառավարության 2003 թվականի հունվարի 23-Ի N 175-Ն որոշման N 2 հավելվածով սահմանել բացառապես ոստիկանության ծառայողին ներկայացվող առողջական վիճակի հետ կապված պահանջները, որը կարծում ենք չպետք է նույնականացվի Ոստիկանությունում ծառայությանը խոչընդոտող հիվանդությունների ցանկի հետ, իսկ Ոստիկանությունում ծառայությանը խոչընդոտող հիվանդությունների ցանկը (որը Նախագծով, ըստ էության, առաջարկվում է որպես առողջական վիճակի հետ կապաված պահանջներ) սահմանել «Հանրային ծառայության մասին» օրենքի 14-րդ հոդվածի 3-րդ մասի բլանկետային նորմի հիման վրա՝ Կառավարության 2019 թվականի փետրվարի 15-ի թիվ 98-Ն որոշման առանձին հավելվածով՝ հաշվի առնելով ոստիկանության ծառայության առանձնահատկությունները: Միաժամանակ անհրաժեշտ է ուժը կորցրած ճանաչել Կառավարության 2003 թվականի փետրվարի 15-ի թիվ 113-Ն որոշման 3-րդ կետը։
	Մասամբ է ընդունվել
Ոստիկանության կողմից ներկայումս շրջանառվում է «Հայաստանի Հանրապետության կառավարության 2003 թվականի հունվարի 30-ի թիվ 113-Ն որոշման մեջ փոփոխություն կատարելու մասին» ՀՀ կառավարության որոշման նախագիծը, որով ի թիվս այլ փոփոխությունների, ուժը կորցրած է ճանաչվում նաև որոշման 3-րդ կետը:

Ինչ վերաբերում է ոստիկանության ծառայողներին ներկայացվող առողջական վիճակի հետ կապված պահանջները և ոստիկանության ծառայությանը խոչընդոտող հիվանդությունների ցանկը տարբերակելու վերաբերյալ դիտարկմանը, ապա դրանք ըստ էության նույնանում են, քանի որ առողջական վիճակին ներկայացվող պահանջը չի կարող սահմանազատվել անձի մոտ առկա հիվանդություններից և ֆիզիկական թերություններից: Իսկ ինչ վերաբերում է ոստիկանությունում ծառայությանը խոչընդոտող հիվանդությունների ցանկը ՀՀ կառավարության 2019 թվականի փետրվարի 15-ի «Հանրային ծառայության պաշտոնն զբաղեցնելու դեպքում լիազորությունների իրականացմանը, ինչպես նաև ուսումնական հաստատություններում մանկավարժական կամ վարչական գործունեությանը խոչընդոտող հիվանդությունների ցանկը հաստատելու և  Հայաստանի  Հանրապետության կառավարության 2011 թվականի դեկտեմբերի 15-ի N 1801-Ն որոշումն ուժը կորցրած ճանաչելու մասին» N 98-Ն որոշման առանձին հավելվածով սահմանելու առաջարկությանը, ապա դրան սկզբունքորեն դեմ չլինելով, գտնում ենք, որ ներկա պահին դա նպատակահարմար չէ՝ հաշվի առնելով հարցի հրատապությունը (տե՛ս պետաիրավական նախարարական կոմիտեի արձանագրության առաջարկությունների չընդունման հիմնավորումները):


	2. ՀՀ առողջապահության նախարարություն
	07.05.2021թ.

	
	N ԱԱ/02.1/9624-2021

	Առողջապահության նախարարության համապատասխան ոլորտային խորհրդատուների  մասնագիտական կարծիքները. 

1. պահանջների 1-9-րդ կետերով ներկայացված «Հոգեկան խանգարումներ» հիվանդությունների և ֆիզիկական թերությունների անվանումները ներկայացնել Հայաստանի Հանրապետության էկոնոմիկայի նախարարի 2013 թվականի սեպտեմբերի 19-ի N 871-Ն հրամանով հաստատված հիվանդությունների և առողջության հետ կապված խնդիրների վիճակագրական դասակարգչին համապատասխան:
	Ընդունվել է



	2. պահանջների 27-րդ կետով ներկայացված «Զարկերակային հիպերտենզիա» բաժնում 1-ին ենթակետի «ոստիկանության ծառայողներ» 1-ին, 2-րդ, 3-րդ սյունակներում, ինչպես նաև 2-րդ, 3-րդ և 4-րդ ենթակետերի բոլոր սյունակներում «պիտանի չեն ծառայությանը» արտահայտությունը փոխարինել «պիտանի են ծառայությանը, եթե զարկերակային ճնշումը վերահսկվում է. սիստոլիկը՝ մինչև 140 և դիաստոլիկը՝ մինչև 90 մմ սնդիկի սյուն» բառերով,
	Չի ընդունվել
27-րդ կետով նախատեսված «Զարկերակային հիպոտեզիա» հիվանդության բոլոր աստիճաններն են ոչ պիտանի ծառայության՝ պայմանավորված ոստիկանության ծառայողների ծառայության բնույթով և առանձնահատկություններով:

	3. պահանջների 32-րդ կետով ներկայացված «Շարակցական հյուսվածքի համակարգային հիվանդություններ, այդ թվում` հոդերի, մկանների, ջլերի վարակիչ, վարակիչ-ալերգիկ և դիստրոֆիկ հիվանդություններ» արտահայտությունը փոխարինել «Շարակցական հյուսվածքի համակարգային հիվանդություններ, այդ թվում` հոդերի բորբոքային, դեգեներատիվ հիվանդություններ» արտահայտությամբ:
	Ընդունվել է

	3.ՀՀ առողջապահության նախարարություն
	22.04.2021թ.

	
	N ԱԱ/02.1/8025-2021

	  Առաջարկվում է նախագծի հավելվածի 26-րդ կետի 10-րդ ենթակետից հետո ուղղել համարակալումը: 
Միաժամանակ հայտնում եմ, որ Նախագծի հավելվածով հաստատվող ոստիկանության ծառայողին ներկայացվող առողջական վիճակի հետ կապված պահանջները 20.04.2021թ. մասնագիտական կարծիքի են ներկայացվել Առողջապահության նախարարության համապատասխան ոլորտային խորհրդատուներին, որի արդյունքները Ձեզ հաջորդիվ կտրամադրվեն:
	Ընդունվել է


	4.Պետաիրավական նախարարական կոմիտեի նիստի արձանագրություն
	N ԿԱ/61-2021

	
	06.04.2021թ.

	Նախագիծը լրամշակել՝

1. Առողջապահության նախարար Անահիտ Ավանեսյանի  առաջարկություններին համապատասխան՝ առավել հստակեցնելով ֆիլտրելով սահմանվող հիվանդությունների ցանկը.
	Ընդունվել է
Նախագիծը ևս մեկ անգամ համաձայնեցվել է Առողջապահության նախարարության հետ:

	2. Վարչապետի աշխատակազմի ղեկավարի տեղակալ Սարգիս Թորոսյանի առաջարկությամբ՝ պետաիրավական վարչության կողմից ներկայացված դիտողություններին համահունչ, մասնավորապես՝ 
- Ոստիկանության նոր ընդունվող ծառայողների և գործող ծառայողների միջև մի շարք հիվանդությունների դեպքում ծառայողի պիտանիության հարցի վերաբերյալ նախագծում առկա տարբերակված մոտեցման խնդրի հարթմամբ,

	Չի ընդունվել
Ցանկով նոր ընդունվողների, ինչպես նաև գործող ծառայողների համար հետագա ծառայությունը շարունակելու նպատակով սահմանափակումներ են տրված ոստիկանությունում ծառայության տեսակից և բնույթից  ելնելով: 
Ոստիկանություն նոր ընդունվող ծառայողը պետք է լինի պրակտիկ առողջ՝ հաշվի առնելով ծանրաբեռնված ծառայությունը, ինչպես նաև հետագայում հիվանդություններ ձեռք բերելու հնարավոր վտանգից խուսափելու հանգամանքը, քանի որ որոշակի առողջական խնդիրներով անձանց պարագայում հետագա բարդացումների և նոր խնդիրների հավանականությունը կտրուկ մեծանում է: Բացի այդ, անհրաժեշտ է հաշվի առնել, որ ոստիկանություն նոր ընդունվողները հիմնականում երիտասարդներ են (ծառայության անցնելու տարիքային սահմանափակմանը համապատասխան), իսկ ոստիկանության գործող ծառայողների պարագայում հաշվի է առնվում հիվանդությունը աշխատանքի ընթացքում ձեռք բերելու հնարավորությունը, տարիքային գործոնը, ինչպես նաև բուժման արդյունքում ծառայությունը անխափան իրականացնելու կարողությունը: Օրինակ, եթե ոստիկանության ծառայողը հիվանդությունը ձեռք է բերել ծառայության ընթացքում, ստանում է արձակուրդի հնարավորություն՝ բուժվելու նպատակով, որի արդյունքներով որոշվում է պիտանիության հարցը: 

Միաժամանակ, անհրաժեշտ է նշել, որ նոր ընդունվողների և ծառայողների մասով նման մոտեցումը կիրառվում է նաև այլ գերատեսչությունների կողմից, օրինակ՝ ՀՀ կառավարության 2018 թվականի ապրիլի 12-ի «Զինվորական ծառայության համար քաղաքացու կամ զինծառայողի պիտանիության աստիճանը որոշող հիվանդությունների ցանկը, ինչպես նաև քաղաքացու կամ զինծառայողի առողջական վիճակին հակացուցված զինվորական ծառայության պայմանները սահմանելու մասին» թիվ 404-Ն որոշման և Հայաստանի Հանրապետության կառավարության 2019 թվականի փետրվարի 15-ի թիվ 98-Ն որոշման 2-րդ հավելվածի (փրկարարական ծառայության ծառայողների լիազորությունների իրականացմանը խոչընդոտող հիվանդությունների ցանկ) կարգավորումները ևս կառուցված են նշված տրամաբանությամբ:

	- քննարկվող նախագծի կարգավորումները նախատեսելով հանրային ծառայության առանձին տեսակների իրականացմանը խոչընդոտող հիվանդությունների ցանկը սահմանող մեկ միասնական իրավական ակտում՝ առանձին հավելվածով:


	Չի ընդունվել
Ոստիկանության ծառայողին ներկայացվող առողջական վիճակի հետ կապված պահանջները սահմանելու համար նորմատիվ հիմք է հանդիսանում «Ոստիկանությունում ծառայության մասին» օրեքի 11-րդ հոդվածի 3-րդ մասը, որի համաձայն՝ ոստիկանության ծառայողին ներկայացվող մասնագիտական, ֆիզիկական պատրաստականության, առողջական վիճակի հետ կապված պահանջները սահմանում է Կառավարությունը: ՀՀ կառավարության 2003 թվականի հունվարի 23-ի թիվ 175-Ն որոշմամբ նշված լիազորող նորմի հիմքով արդեն իսկ սահմանված են համապատասխան պահանջները, այդ թվում՝ առողջական վիճակին վերաբերող որոշ դրույթներ: Սակայն նշված որոշումն իր հերթին վերալիազորում է ոստիկանության պետին և առողջապահության նախարարին ընդունելու համատեղ հրաման առողջական վիճակին ներկայացվող պահանջները սահմանելու վերաբերյալ, ինչը չի բխում օրենքից, հետևաբար հրամանով կարգավորված իրավահարաբերությունները նախատեսվում է սահմանել հիմնական ակտով՝ ՀՀ կառավարության 2003 թվականի հունվարի 23-ի թիվ 175-Ն որոշմամբ: 

Միաժամանակ, հաշվի առնելով, որ նշված ակտով սահմանված են ոստիկանության ծառայողին ներկայացվող բոլոր պահանջները, ուստի նպատակահարմար է նույն նորմատիվ հիմքով սահմանվող պահանջները նախատեսել մեկ միասնական իրավական ակտով, ինչը կապահովի օրենքի լիազորող նորմի ամբողջական և միասնական կիրարկումը:
Բացի այդ, առանձին նորմատիվ հիմքով և առանձին ակտով են սահմանված նաև զինվորական ծառայության համար քաղաքացու կամ զինծառայողի պիտանիության աստիճանը որոշող հիվանդությունների ցանկը, ինչպես նաև քաղաքացու կամ զինծառայողի առողջական վիճակին հակացուցված զինվորական ծառայության պայմանները:

Նշվածից ելնելով և հաշվի առնելով, որ ներկայացված նախագծի ընդունման հրատապությունը պայմանավորված է ոստիկանությունում ձևավորվող նոր պարեկային ծառայության գործարկմամբ, ինչպես նաև հիվանդությունների հստակեցված ցանկի հրատապ ընդունման անհրաժեշտությամբ, ներկա փուլում նոր նախագծերի նախապատրաստումը և շրջանառությունն իրատեսական չեն: 

	5.   ՀՀ արտակարգ իրավիճակների նախարարություն
	12.08.2020թ.

	
	N 01/01.1/4982-2020

	Առաջարկություններ և առարկություններ չկան:
	

	6.   ՀՀ ֆինանսների նախարարություն
	12.08.2020թ.

	
	N 01/11-1/11818-2020

	1. Հայասատանի Հանրապետության ոստիկանության բարեփոխումների ռազմավարության (այսուհետ՝ Ռազմավարություն) և դրանից բխող 2020-2022 թվականների գործողությունների ծրագրով որպես ռազմավարական ուղղություն է ընտրվել ոստիկանության վերափոխումը և հանրությանը լիովին նոր ոստիկանություն ներկայացնելը։ Որպես ռազմավարական հիմնական նպատակ է առաջադրվել մասնագիտացված, պատասխանատու և վստահելի ոստիկանի նոր կերպարի ստեղծումը։ Նշված նպատակին հասնելու առաջնային քայլերից մեկը ոստիկանության արտաքին ծառայության վերափոխումն է։ Այդ նպատակին հասնելու քայլերից մեկը «Պարեկային ոստիկանության» կազմավորումն է և դրա գործունեության ապահովումը հանրապետության ողջ տարածքում։ Նոր պարեկային ծառայությունն իրականացնելու է Ճանապարհային ոստիկանության և պարեկապահակային ծառայության գործառույթները, անհրաժեշտ է գործընթացը սկսել պարեկների պատրաստման հատուկ ծրագրից, որը հաջողությամբ անցնելու դեպքում վերջիններս կնշանակվեն ծառայության պաշտոններին: 

Հանրությանը լիովին նոր ոստիկանություն ներկայացնելու, մասնագիտացված, պատասխանատու և վստահելի ոստիկանի նոր կերպարի ստեղծման նպատակադրումը վկայում է այն մասին, որ մինչ այժմ գործած համակարգը գնահատվել է անբավարար, իսկ ոստիկանի կերպարի միջին վիճակագրական ընկալումը՝ որպես կանոն, էական բարելավման անհրաժեշտություն ենթադրող: Կարծում ենք, որ նշված սպասելիքների արդարացման տեսանկյունից կարևորվում է նաև ոստիկանության ծառայողի ինչպես արտաքինը, այնպես էլ՝ ֆիզիկական պատրաստվածությունը, նկատի ունենալով խնդրո առարկա ծառայության առանձնահատկությունները: Նախագծով, սակայն, ոստիկանության ծառայողի ֆիզիկական պատրաստվածությանը ներկայացվող պահանջները չեն վերանայվել, ինչը հիմք է տալիս կասկածի տակ դնելու նախաձեռնված բարեփոխումների՝ ակնկալվող արդյունքին հասնելու հավանականությունը, նկատի ունենալով, որ նաև հենց այդ պահանջների գործողության պայմաններում էր ձևավորվել ոստիկանի այն կերպարը, որը մերժվել է վկայակոչված Ռազմավարությամբ:
Ելնելով վերոգրյալից, առաջարկում ենք Նախագծով վերանայել նաև Հայաստանի Հանրապետության կառավարության 2003 թվականի հունվարի 23-ի N 175-Ն որոշմամբ սահմանված ոստիկանության ծառայողին ներկայացվող ֆիզիկական պատրաստվածության պահանջները՝ դրանք համապատասխանեցնելով ոստիկանի նոր կերպարի տեսլականին:
	Չի ընդունվել

Առաջարկության վերաբեյալ հայտնում ենք, որ նախագծով ներկայացված փոփոխությունների ու լրացումների նպատակը ոստիկանության ծառայողների առողջական վիճակի հետ կապված պահանջների վերանայումն է և կառավարության կողմից դրանք սահմանելու լիազորության ապահովումը, որը ներկա պահին առաջնահերթ և հրատապ է: Ինչ վերաբերվում է Ֆիզիկական վիճակի հետ կապված պահանջների վերանայմանը, ապա առաջարկությունը կքննարկվի և անհրաժեշտության դեպքում կներկայացվի առանձին նախագծի տեսքով:

	2. Բացի այդ, հաշվի առնելով Նախագծի բովանդակությունը և հիմք ընդունելով «Նորմատիվ իրավական ակտերի մասին» օրենքի 12-րդ հոդվածի 1-ին մասը՝ Նախագծի վերնագրում նշված «լրացում» բառն անհրաժեշտ է փոխարինել «լրացումներ» բառով:
	Ընդունվել է

	3. Միևնույն ժամանակ, հաշվի առնելով Նախագծի ընդհանուր կարգավորումը, ցանկանում ենք տեղեկացնել, որ  Նախագծի ուժի մեջ մտնելու դեպքում անհրաժեշտ է միաժամանակ ուժը կորցրած ճանաչել ՀՀ կառավարության 2003 թվականի հունվարի 
23-ի N 175-Ն որոշման հավելվածի 6-րդ կետի հիման վրա ընդունված ՀՀ ԿԱ ոստիկանության պետի 2003 թվականի մայիսի 16-ի թիվ 6-Ն և 
ՀՀ առողջապահության նախարարի 2003 թվականի մայիսի 19-ի թիվ 361-Ն համատեղ հրամանը, որով հաստատվել է Ոստիկանությունում ծառայությանը խոչընդոտող հիվանդությունների և ֆիզիկական թերությունների ցանկը:
	Մասամբ է ընդունվել
ՀՀ ոստիկանության կողմից արդեն իսկ նախապատրաստվել է «ՀՀ ԿԱ ոստիկանության պետի 2003 թվականի մայիսի 16-ի թիվ 6-Ն և 
ՀՀ առողջապահության նախարարի 2003 թվականի մայիսի 19-ի թիվ 361-Ն համատեղ հրամանն ուժը կորցրած ճանաչելու մասին» համատեղ հրամանի նախագիծը, որը կստորագրվի որոշումն ընդունվելուց հետո:

	7. ՀՀ ազգային անվտանգության ծառայություն
	13.08.2020թ.

	
	N 3/898

	1. Վերնագրում «ԼՐԱՑՈՒՄ ԵՎ ՓՈՓՈԽՈՒԹՅՈՒՆՆԵՐ» բառերը փոխարինել «ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ» բառերով:
	Ընդունվել է

	2. 1-ին կետում «լրացում» բառը փոխարինել «լրացումներ» բառով:
	Ընդունվել է

	3. Նոր խմբագրությամբ շարադրվող 1-ին կետի 2-րդ ենթակետում «ծառայողի» բառը փոխարինել «ծառայողին ներկայացվող» բառերը՝ համաձայն «Ոստիկանությունում ծառայության մասին» օրենքի 11-րդ հոդվածի 3-րդ մասի:
	Ընդունվել է

	4. 1-ին կետի 2-րդ ենթակետից «կատարել հետևյալ փոփոխությունները» բառերը հանել:
	Ընդունվել է

	5. Լրացվող նոր 2-րդ հավելվածի աղյուսակի 1-ին սյունակից բացակայում է 98-րդ հոդվածը, մինչդեռ դրա վերաբերյալ դրույթներ նախատեսված են «Հիվանդությունների և ֆիզիկական թերությունների ցանկի կիրառման վերաբերյալ բացատրություններում» (այսուհետ՝ բացատրություններ):
	Ընդունվել է

	6. Բացատրությունների 2-րդ գլխում «ՀԻՎԱՆԴՈՒԹՅՈՒՆՆԵՐ» բառից հետո ավելացնել «ԵՎ ՎՆԱՍՎԱԾՔՆԵՐԻ ՀԵՏԵՎԱՆՔՆԵՐ» բառերը՝ համաձայն աղյուսակի 2-րդ կետի:
	Ընդունվել է

	7. Բացատրություններում «ԲԵՐԱՆԻ ԽՈՌՈՉԻ ԵՎ ԾՆՈՏՆԵՐԻ ՀԻՎԱՆԴՈՒԹՅՈՒՆՆԵՐ» բառերից առաջ համապատասխանաբար ավելացնել «ԳԼՈՒԽ 6» և «ԳԼՈՒԽ 7» բառերը: 
	Ընդունվել է

	8. Բացատրություններում «ՄԱՇԿԱՅԻՆ ՀԻՎԱՆԴՈՒԹՅՈՒՆՆԵՐ» բառերը փոխարինել «ԳԼՈՒԽ 8 ՄԱՇԿԻ ԵՎ ԵՆԹԱՄԱՇԿԱՅԻՆ ԲՋՋԱՆՔԻ ԵՎ ԼՈՐՁԱԹԱՂԱՆԹԻ ՀԻՎԱՆԴՈՒԹՅՈՒՆՆԵՐ» բառերով ՝ համաձայն 8-րդ կետի:
	Ընդունվել է

	9. Բացատրություններում «ՍԵՌԱԿԱՆ ՃԱՆԱՊԱՐՀՈՎ ՓՈԽԱՆՑՎՈՂ ՀՒՎԱՆԴՈՒԹՅՈՒՆՆԵՐ» բառերից առաջ ավելացնել «ԳԼՈՒԽ 10» բառով:
	Ընդունվել է

	8. ՀՀ առողջապահության նախարարություն
	13.08.2020թ.

	
	N ԱԹ/02.1/19092-2020

	1. Նախագծի 1-ին կետի 2-րդ ենթակետի ե պարբերությամբ առաջարկվում է ուժը կորցրած ճանաչել Հայաստանի Հանրապետության ոստիկանության պետի և Հայաստանի Հանրապետության առողջապահության նախարարի համատեղ հրամանով հաստատվող ծառայողի առողջական վիճակի հետ կապված պահանջների վերաբերյալ դրույթը: Այս կապակցությամբ, առաջարկում եմ Նախագծի առանձին կետով ուժը կորցրած ճանաչել նաև ՀՀ ԿԱ ոստիկանության պետի 2003 թվականի մայիսի 16-ի թիվ 6-Ն և Հայաստանի Հանրապետության առողջապահության նախարարի 2003 թվականի մայիսի 19-ի թիվ 361-Ն համատեղ հրամանը:
	Չի ընդունվել
համաձայն «Նորմատիվ իրավական ակտերի մասին» օրենքի 36-րդ հոդվածի 5-րդ մասի՝ Նորմատիվ իրավական ակտի գործողության դադարեցումը այն ընդունած մարմինը կամ նրա իրավահաջորդը կամ համապատասխան լիազորություններով օժտված մարմինը կատարում է նույն տեսակի կամ բնույթի նորմատիվ իրավական ակտով:

Որոշման ընդունումից հետո ստորագրման կներկայացվի «ՀՀ ԿԱ ոստիկանության պետի 2003 թվականի մայիսի 16-ի թիվ 6-Ն և ՀՀ առողջապահության նախարարի 2003 թվականի մայիսի 19-ի թիվ 361-Ն համատեղ հրամանն ուժը կորցրած ճանաչելու մասին» համատեղ հրամանի նախագիծը:

	2. Նախագծի «Հիվանդությունների և ֆիզիկական թերությունների ցանկի կիրառման վերաբերյալ բացատրություններ» բաժնի 1-ին հոդվածի 1-ին մասը շարադրել հետևյալ խմբագրությամբ.
«Հոդված 1. Մտավոր հետամնացություն` սույն կետին են վերաբերում`

1) մտավոր հետամնացության (սակավամտության) ծանր (խորը) կամ չափավոր արտահայտված բոլոր տեսակները.

2) արտահայտված սոցմանկավարժական բարձիթողի վիճակները։»:
	Մասամբ է ընդունվել
Կետը խմբագրվել է: 
1. Մտավոր հետամնացություն.

1) 1-ին ենթակետին են վերաբերում մտավոր հետամնացության բոլոր աստիճանները.
2) 2-րդ ենթակետին են վերաբերում արտահայտված սոցմանկավարժական բարձիթողի վիճակները, արտահայտված խնդիրները՝ կապված ուսուցման և գրագիտության հետ։

	3. Նախագծի հիմնավորումն անհրաժեշտ է խմբագրել` համապատասխանեցնելով Հայաստանի Հանրապետության կառավարության 2018 թվականի հունիսի 8-ի թիվ 667-Լ որոշման հավելվածի 16-րդ կետի պահանջներին:
Միաժամանակ հայտնում եմ, որ Նախագծի հավելվածով 2-ով հաստատվող ոստիկանության ծառայողի առողջական վիճակի հետ կապված պահանջները 11.08.2020թ. մասնագիտական կարծիքի են ներկայացվել Առողջապահության նախարարության համապատասխան ոլորտային խորհրդատուներին, որի արդյունքները Ձեզ հաջորդիվ կտրամադրվեն:
	Ընդունվել է

	9. ՀՀ առողջապահության նախարարություն


	15.10.2020.

	
	N ԱԹ/02.1/24099-2020

	1. Ցանկի 1-ին կետի 2) ենթակետում ներկայացված «արտահայտված սոցմանկավարժական բարձիթող վիճակներ» ախտորոշումը ներկայացնել Հայաստանի Հանրապետության էկոնոմիկայի նախարարի 2013 թվականի սեպտեմբերի 19-ի N 871-Ն հրամանով հաստատված հիվանդությունների և առողջության հետ կապված խնդիրների վիճակագրական դասակարգչին համապատասխան` «խնդիրներ` կապված ուսուցման և գրագիտության հետ», որը սակայն դասակարգված չէ հոգեկան և վարքային խանգարումների մեջ:
	Ընդունվել է

	2. Ցանկի 1-ին կետը լրացնել 3) ենթակետով` հետևյալ բովանդակությամբ.
«3) մտավոր և այլ չճշտված հետամնացություններ»,
	Մասամբ է ընդունվել
1-ին ենթակետի խմբագրման արդյունքում առաջարկը բովանդակային իմաստով ներառվել է 1-ին ենթակետում:

	3. Ցանկի 2-րդ կետում «Օրգանական» բառից հետո լրացնել «ներառյալ սիմպտոմատիկ» բառերը:
	Ընդունվել է

	4. Ցանկի 23-րդ կետի 2) ենթակետում «ոչ ակտիվ» բառերը փոխարինել «ակտիվության մարման փուլ» կամ «մնացորդային փոփոխությունների առկայությամբ» բառերով:
	Ընդունվել է

	5. Ցանկի  23-րդ կետի 3) ենթակետում «նոր ընդունվողներ» բառերից հետո «պիտանի չեն ծառայությանը» բառերը փոխարինել «պիտանի են ծառայությանը» բառերով:
	Ընդունվել է

	6. Ցանկի 93-րդ կետում «Միզուկաբորբեր (սեռավարակներ)» բառերը փոխարինել «Գոնոռեային, Քլամիդիոզային, Տրիքոմոնիազային միզուկաբորբեր» բառերով և հանել «շանկրանման պիոդերմիա» բառերը:
	Մասամբ է ընդունվել
Հանվել են «շանկրանման պիոդերմիա» բառերը, կետը ամբողջությամբ խմբագրվել է:

	7. Ցանկի կիրառման վերաբերյալ բացատրությունների Հոդված 26-ի 1) կետում «արյան շրջանառության III-IV աստիճանի» բառերը փոխարինել «քրոնիկ սրտային անբավարարության III-IV դասի (ըստ NYHA դասակարգման)» բառերով, 2) կետում «արյան շրջանառության II աստիճանի» բառերը փոխարինել «քրոնիկ սրտային անբավարարության II դասի (ըստ NYHA դասակարգման)» բառերով, 3) կետում «արյան շրջանառության I աստիճանի» բառերը փոխարինել «քրոնիկ սրտային անբավարարության I դասի (ըստ NYHA դասակարգման)»  բառերով:
	Ընդունվել են

	10. ՀՀ պաշտպանության նախարարություն
	15.08.2020թ.

	
	N ՊՆ/5102531-2020

	Դիտողություններ և առաջարկություններ չկան:
	

	11. ՀՀ արդարադատության նախարարություն
	05.10.2020թ.

	
	N 01//22563-2020

	1. Հայաստանի Հանրապետության կառավարության 2003 թվականի հունվարի 23-ի N 175-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծում (այսուհետ՝ Նախագիծ) անհրաժեշտ է պահպանել նորմատիվ իրավական ակտի վավերապայմանները, մասնավորապես՝ Նախագծի վերնագրից առաջ նշել դրա ընդունման տարին, ամիսը, ամսաթիվը՝ նկատի ունենալով «Նորմատիվ իրավական ակտերի մասին» ՀՀ օրենքի 11-րդ հոդվածի պահանջները: 

Միաժամանակ «ք. Երևան» բառերից առաջ ««      » ________ 2020 թ.» բառերն անհրաժեշտ է հանել
	Մասամբ է ընդունվել
հիմք ընդունելով «Նորմատիվ իրավական ակտերի մասին» ՀՀ օրենքի 11-րդ հոդվածի 1-ին մասի 6-րդ կետի պահանջը:

	2. Նախագծի 1-ին կետի 1-ին ենթակետով խմբագրվող որոշման 1-ին կետի 2-րդ ենթակետում «պահանջները» բառն անհրաժեշտ է փոխարինել «պահանջների ցանկ» բառերով՝ նկատի ունենալով Հավելված 2-ի (այսուհետ՝ Հավելված) դրույթները: Նույն դիտողությունը վերաբերում է նաև Հավելված 2-ի վերնագրի դրույթներին:
	Չի ընդունվել
հիմք ընդունելով «Ոստիկանությունում ծառայության մասին» օրենքի 11-րդ հոդվածի 3-րդ մասը, որի համաձայն  Ոստիկանության ծառայողին ներկայացվող մասնագիտական, ֆիզիկական պատրաստականության, առողջական վիճակի հետ կապված պահանջները սահմանում է Կառավարությունը:

	3. Հավելված 2-ի գլուխ 1-ում անհրաժեշտ է վերանայել պարբերությունների համարակալումը, իսկ չհամարակալված պարբերությունները համարակալել՝ նկատի ունենալով «Նորմատիվ իրավական ակտերի մասին» ՀՀ օրենքի 14-րդ հոդվածի 5-րդ մասի պահանջները, համաձայն որոնց՝ ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների:
Վերոգրյալ դիտողության համատեքստում անհրաժեշտ է համապատասխան փոփոխություններ կատարել Հավելված 2-ի գլուխ 1-ի ողջ տեքստում:
	Ընդունվել է

	4. Հավելված 2-ի գլուխ 1-ի 1-ին կետի 2-րդ ենթակետում ««հիվանդությունների ցանկ»-ի» բառերն անհրաժեշտ է փոխարինել «Ոստիկանության ծառայողին ներկայացվող առողջական վիճակի հետ կապված պահանջների ցանկ» բառերով՝ նկատի ունենալով Նախագծի 1-ին կետի 1-ին ենթակետի դրույթները և Հավելված 2-ի վերնագիրը:

 Այս դիտողությունը վերաբերում է նաև Հավելված 2-ի գլուխ 1-ի ողջ տեքստում առկա նման ձևակերպումներին:
	Ընդունվել է

	5. Հավելված 2-ի գլուխ 1-ի 2-րդ կետի 1-ին ենթակետում «կետին» բառից առաջ անհրաժեշտ է լրացնել «Տվյալ» բառը: Այս դիտողությունը վերաբերում է նաև Հավելված 2-ի գլուխ 1-ի ողջ տեքստում առկա նույնաբովանդակ ենթակետերին:
	Ընդունվել է

	6. Նախագծին կից պետք է առկա լինի նաև «Նորմատիվ իրավական ակտերի մասին» Հայաստանի Հանրապետության օրենքի 6-րդ հոդվածի պահանջներին համապատասխան հիմնավորում, որով կսահմանվեն կարգավորման ենթակա ոլորտը կամ խնդիրը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ինչը հնարավորություն կտա լիարժեք կերպով գնահատելու նախագծով ներկայացվող կարգավորումները: Սույն դիտողությունը բխում է «Նորմատիվ իրավական ակտերի մասին» ՀՀ օրենքի 6-րդ հոդվածի 4-րդ մասի մասի պահանջից, այն է՝ «Նորմատիվ իրավական ակտի նախագիծը հիմնավորման հետ մեկտեղ փորձաքննության են ուղարկում համապատասխան ակտն ընդունելու իրավասություն ունեցող մարմինը կամ Կառավարության անդամը, ինչպես նաև Կառավարությանը և վարչապետին ենթակա մարմինները»:
	Չի ընդունվել

Նախագծին կից արդեն իսկ  ներկայացված է հիմանավորումը:

	12. ՀՀ վարչապետի աշխատակազմի պետաիրավական վարչություն

	N 01/10.19/3879-2021

	1. Նախագծի հավելված N 2-ով հաստատվող ոստիկանության ծառայողին ներկայացվող առողջական վիճակի հետ կապված պահանջների ցանկի,  Կառավարության 2019 թվականի փետրվարի 15-ի N 98-Ն որոշմամբ հաստատված փրկարարական ծառայության ծառայողների լիազորությունների իրականացմանը խոչընդոտող հիվանդությունների ցանկի, ինչպես նաև Կառավարության 2018թ. ապրիլի 12-ի N 404-Ն որոշմամբ զինվորական ծառայության համար քաղաքացու կամ զինծառայողի պիտանիության աստիճանը որոշող հիվանդությունների ցանկի համեմատական ուսումնասիրության արդյունքում կարող ենք նշել, որ ծառայողների պիտանիության աստիճանը որոշող հիվանդությունների ցանկերի, դրանց անվանումների, հիվանդություններից կախված անձանց այս կամ այն տեսակի ծառայությանը պիտանիության աստիճանների միջև առկա են անհամապատասխանություններ և,  որպես օրինակ, կարող ենք մատնանշել հետևյալ դրսևորումները.

· հաճախակի արյունահոսությամբ և երկրորդային սակավարյունությամբ թութքի հիվանդության առկայության դեպքում ոստիկանության ծառայողներին տրվում է արձակուրդ (բացառությամբ նոր ընդունվողների), մինչդեռ նույն հիվանդության առկայությունը փրկարար ծառայողների մոտ դարձնում է նրանց ծառայությանը ոչ պիտանի,

· էկզոգեն սուր կամ քրոնիկ ինտոքսիկացիաների սրացումների կամ ազդեցությունների հետևանքների, ալերգիկ հիվանդությունների առկայությունը՝ ֆունկցիաների չափավոր արտահայտված խանգարումով ոչ պիտանի է դարձնում անձին ոստիկանությունում ծառայության և զինվորական ծառայության համար, մինչդեռ փրկարար ծառայողների դեպքում (նյութատեխնիկական, ինժեներատեխնիկական, բժշկական, կադրային, ինֆորմացիոն հաշվիչ կենտրոնի ծառայողներ, դասախոսական կազմ, գիտաշխատողներ, ապարատի այլ ծառայողներ և վարորդներ) նման հիվանդության ունենալու դեպքում անձը համարվում է պիտանի ծառայությանը,

· կոպերի սերտաճման հետ կապված հիվանդության առկայության (բոլոր ենթատեսակներով) դեպքում անձը դիտարկվում է որպես ոստիկանությունում ծառայությանը ոչ պիտանի, մինչդեռ փրկարար ծառայողների և զինծառայողների հիվանդությունների համապատասխան ցանկերում (որոշակի դեպքերում) դիտարկվում է որպես ծառայությանը պիտանի,

· «Քրոնիկական թարախային մեզատիմպանիտներ» հիվանդությունը առկայությունը անձի մոտ փրկարար ծառայողների որոշակի պաշտոնների համար դարձնում է անձին ծառայության համար ոչ պիտանի, մինչդեռ ոստիկանությունում ծառայողների և զինծառայողների հիվանդությունների համապատասխան  ցանկերում նման հիվանդությունների մատնանշումը բացակայում է:

Վերոգրյալի առնչությամբ անհրաժեշտ ենք համարում ընդգծել, որ թեև անձի՝ այս կամ այն տեսակի ծառայությանը պիտանելիության հարցում աննպատակահարմար է ձևավորել միասնական մոտեցում, քանի որ ծառայության մի տեսակին պիտանի լինելու հանգամանքը չի կարող ինքնին կանխորոշել մեկ այլ տեսակի ծառայությանը պիտանելիությունը՝ հաշվի առնելով յուրաքանչյուր ծառայության տեսակի առանձնահատկությունները, այնուամենայնիվ անհրաժեշտ է պատշաճ հիմնավորում ծառայության մի տեսակում՝ մյուսի համեմատ տարբերվող պիտանելիության չափորոշիչների ու պահանջների անհրաժեշտության վերաբերյալ:
	Ընդունվել է
ՀՀ կառավարության 2019 թվականի փետրվարի 15-ի թիվ 98-Ն որոշմամբ հաստատված փրկարարական ծառայության ծառայողների լիազորությունների իրականացմանը խոչընդոտող հիվանդությունների ցանկի, ինչպես նաև ՀՀ կառավարության  2018թ. ապրիլի 12-ի թիվ 404-Ն որոշմամբ զինվորական ծառայության համար քաղաքացու կամ զինծառայողի պիտանության աստիճանը որոշող հիվանդությունների ցանկի, ինչպես նաև ՀՀ կառավարության 2003 թվականի հունվարի 23-ի թիվ 175-Ն որոշման մեջ փոփոխություններ և լրացումներ կատարելու մասին նախագծի հավելվածում առկա տարբերությունների և անհամապատասխանությունների մասով իրավացիորեն նշվել է, որ օբյեկտիվորեն չեն կարող միևնույն պահանջները սահմանվել տարբեր գործառույթներ իրականացնող անձանց համար, ինչը պայմանավորված է վերջիններիս ծառայության բնույթով և առանձնահատկություններով: Օրինակ՝ շուրջօրյա հետիոտն պարեկություն իրականացնող ծառայողի և առավելապես գրասենյակային պայմաններում աշխատողի համար ներկայացվող պահանջներն արդարացիորեն տարբերվելու են: Մասնավորապես՝ առաջինի համար հարթաթաթությունը կամ կարճատեսությունը կարող են խոչընդոտ հանդիսանալ, մինչդեռ երկրորդ դեպքում ծառայության որակի վրա այդ հիվանդությունները որևէ ազդեցություն չեն ունենա: Այսպես, տեսողության իջեցման կամ այլ խնդրի պարագայում պարեկը կամ ճանապարհային ոստիկանության ծառայողը, օրինակ, չի կարողանա հստակ ֆիքսել տրանսպորտային միջոցի հաշվառման համարանիշը կամ իրավախախտ անձի արտաքինը, ինչն ուղղակիորեն կանդրադառնա իրավախախտումների դեմ պայքարի որակի վրա:

Հաշվի առնելով ծառայության առանձնահատկություններով պայմանավորված ֆիզիկական ծանրաբեռնվածության տարբերությունն ու գործառույթների իրականացման համար անհրաժեշտ չափորոշիչները՝ ոստիկանության կողմից մշակված նախագծում հստակեցվել (այդ թվում՝ մեղմացվել) են ոստիկանության ծառայողի առողջական վիճակին ներկայացվող պահանջները՝ ըստ ստորաբաժանումների ծառայության բնույթի:
Ոստիկանության ծառայողների կատարած աշխատանքը էականորեն տարբերվում է ՀՀ պաշտպանության նախարարության և փրկարար ծառայության ծառայողների կատարած աշխատանքից: Մասնավորապես ոստիկանության ծառայողները իրականացնում են. 
1.  շուրջօրյա պարեկային ծառայություն,
2. օպերատիվ-հետախուզական միջոցառումների անցկացում,
3. հասարակական կարգի պահպանությունը և հասարակական անվտանգության ապահովումը
4. ճանապարհային երթևեկության անվտանգության ապահովումը, անխափան երթևեկության, ճանապարհային երթևեկության մասնակիցների և տրանսպորտային միջոցների շահագործման անվտանգության ապահովումը,
5. հանցագործությունների և այլ իրավախախտումների հետևանքով անձանց կյանքի և առողջության համար վտանգ հանդիսացող գործոնների չեզոքացումը և վերացումը:
և այլ գործառույթներ, որոնք իրականացվում են շուրջօրյա ռեժիմով, այդ թվեում բացօթյա պայմաններում: 
Եզրակացությամբ նշված հիվանդությունների նախատեսման վերաբերյալ հիմնավորումները ներկայացվում են ստորև.
1) Հաճախակի արյունահոսությամբ և երկրորդային սակավարյունությամբ թութքի առկայության դեպքում ոստիկանության ծառայողները ուղեգրվում են վիրահատության: Բարեհաջող ելքի դեպքում կարող է տրամադրվել վերականգնողական արձակուրդ, ինչից հետո վերջինը ճանաչվում է պիտանի հետագա ծառայությանը:
2) Էկզոգեն սուր կամ քրոնիկ ինտոկսիկացիանեի սրացումների կամ ազդեցությունների հետևանքների, ալերգիկ հիվանդությունների ֆունկցիաների չափավոր խանգարումների դեպքում ծառայողի կողմից ծառայողական պարտականությունների իրականացումն ուղեկցվում է տարբեր բնույթի ալերգիաների ազդեցությամբ, ինչը կարող է առաջացնել տարբեր տիպի ալերգիկ հակազդումներ, ընդհուպ մինչև անաֆիլակտիկ շոկ:
3) Կոպերի սերտաճումը սահմանափակում է տեսողությունը և տեսադաշտի ծավալը, ինչը կազդի ծառայության որակի վրա:
4) Քրոնիկ թարախային մեզոտիմպանիտը ընդգրկված է «Ականջի և վերին շնչուղիների հիվանդությունների» 59-րդ կետում՝ «Քրոնիկ թարախային մեզո- կամ էպիտիպանիտներ՝ երկկողմանի կամ միակողմանի» երկու ենթակետով՝ համապատասխան սահմանափակումներով:


	2. Նախագծի  հավելված N 2-ով տարբերակված մոտեցում է առաջարկվում նոր ընդունվող ծառայողների և ոստիկանության գործող ծառայողների միջև այն դրսևորմամբ, որ մի շարք հիվանդությունների առկայության դեպքում նոր ընդունվող ծառայողները դիտարկվում են որպես ծառայությանը ոչ պիտանի, իսկ գործող ծառայողները համարվում են պիտանի կամ նրանց տրամադրվում է արձակուրդ և,  ընդ որում, որոշակիացված չէ արձակուրդ տրամադրվելուց հետո հիվանդության շարունակվող դրսևորման պայմաններում ծառայողի պիտանիության հարցը: Նմանատիպ տարբերակված մոտեցումը ծանրակշիռ հիմնավորման կարիք ունի, քանի որ հիվանդության առկայությունը  ինքնին խոչընդոտներ կարող է ստեղծել ծառայողի՝ իր պարտականությունները պատշաճ կատարելու տեսանկյունից՝ անկախ ծառայողի նոր ընդունվող լինելու հանգամանքից:
	Չի ընդունվել

Ցանկով նոր ընդունվողների, ինչպես նաև գործող ծառայողների համար հետագա ծառայությունը շարունակելու նպատակով սահմանափակումներ են տրված ոստիկանությունում ծառայության տեսակից ելնելով: 

Ոստիկանություն նոր ընդունվող ծառայողը պետք է լինի պրակտիկ առողջ՝ հաշվի առնելով ծանրաբեռնված ծառայությունը, ինչպես նաև հետագայում հիվանդություններ ձեռք բերելու հնարավոր վտանգից խուսափելու հանգամանքը, քանի որ որոշակի առողջական խնդիրներով անձանց պարագայում հետագա բարդացումների և նոր խնդիրների հավանականությունը կտրուկ մեծանում է: Բացի այդ անհրաժեշտ է հաշվի առնել, որ ոստիկանություն նոր ընդունվողները հիմնականում երիտասարդներ են (ծառայության անցնելու տարիքային սահմանափակմանը համապատասխան), իսկ ոստիկանության գործող ծառայողների պարագայում հաշվի է առնվում հիվանդությունը աշխատանքի ընթացքում ձեռք բերելու հնարավորությունը, տարիքային գործոնը, ինչպես նաև բուժման արդյունքում ծառայությունը անխափան իրականացնելու կարողությունը: Օրինակ, եթե ոստիկանության ծառայողը հիվանդությունը ձեռք է բերել ծառայության ընթացքում, ստանում է արձակուրդի հնարավորություն՝ բուժվելու նպատակով, որի արդյունքներով որոշվում է պիտանիության հարցը: 
Միաժամանակ, անհրաժեշտ է նշել, որ նոր ընդունվողների և ծառայողների մասով նման մոտեցումը կիրառվում է նաև այլ գերատեսչությունների կողմից:

	3. «Հանրային ծառայության մասին» ՀՀ օրենքի 14-րդ հոդվածի համաձայն՝ հանրային ծառայության տվյալ պաշտոնի նշանակվելու դեպքում ծառայողի լիազորությունների իրականացմանը խոչընդոտող հիվանդությունների ցանկը սահմանում է Կառավարությունը՝ հաշվի առնելով հանրային ծառայության  տվյալ տեսակի առանձնահատկությունները: Միաժամանակ Կառավարության 2019 թվականի փետրվարի 15-ի N 98-Ն որոշմամբ հաստատվել է փրկարարական ծառայության ծառայողների լիազորությունների իրականացմանը խոչընդոտող հիվանդությունների ցանկը: Հետևաբար, հիմք ընդունելով «Հանրային ծառայության մասին» ՀՀ օրենքի պահանջը, գտնում ենք, որ հարկ է քննարկման առարկա դարձնել հանրային ծառայության առանձին տեսակների իրականացմանը խոչընդոտող հիվանդությունների ցանկը մեկ միասնական իրավական ակտով ամրագրելու նպատակահարմարությունը՝ ըստ անհրաժեշտության, պայմանավորված ծառայության տվյալ տեսակի առանձնահատկություններով, համապատասխան ցանկերը սահմանելով առանձին հավելվածներով:
	Չի ընդունվել
Ոստիկանության ծառայողին ներկայացվող առողջության վիճակի  հետ կապված պահանջները սահմանելու համար նորմատիվ հիմքը հանդիսանում է «Ոստիկանությունում ծառայության մասին» օրեքի 11-րդ հոդվածի 3-րդ մասը, որի համաձայն ոստիկանության ծառայողին ներկայացվող մասնագիտական, ֆիզիկական պատրաստականության, առողջական վիճակի հետ կապված պահանջները սահմանում է Կառավարությունը: ՀՀ կառավարության 2003 թվականի հունվարի 23-ի թիվ 175-Ն որոշմամբ նշված լիազորող նորմի հիմքով սահմանվել են համապատասխան պահանջները, ուստի նպատակահարմար է նույն հիմքով սահմանվող պահանջները նախատեսել մեկ միասնական իրավական ակտով:


ՀՀ ոստիկանություն
